
Las reglas per prender cun sai ed utilisar apparats digitals privats en la scola popula-

ra èn differentas en Svizra. Tenor il stadi da mez schaner enconuschan sis chantuns 

scumonds chantunals. En intgins chantuns èn pendentas intervenziuns parlamenta-

ras, auters chantuns han refusà scumonds. Acturs centrals dal sectur da furmaziun, 

sco l'Associaziun tetgala svizra da magistras e magisters (MCH), l'Associaziun 

tetgala da las direcziuns svizras da scola, la Pro Juventute sco er la Conferenza dals 

uffizis da la scola populara da la Svizra Orientala refusan in scumond chantunal da 

smartphones en scola. Ils acturs numnads s'engaschan per soluziuns localas, 

accentueschan l'autonomia communala e rinforzan la promoziun da la cumpetenza 

da medias. En il chantun Grischun ha l'Uffizi per la scola populara ed il sport (USS) 

surdà il favrer 2025 novas recumandaziuns per la furmaziun digitala a las scolas 

popularas. Quest «Cumpass digitalitad per las scolas popularas grischunas» recu-

monda d'elavurar las reglas per utilisar apparats digitals privats en moda participati-

va, quai vul dir ensemen cun las scolaras ed ils scolars e las persunas d'instrucziun. 

En il context da la scola duain apparats digitals vegnir utilisads en general mo per 

intents da scola. Ils purtaders da scola han la pussaivladad d'adattar la legislaziun 

communala da scola (urden da scola) en moda differenziada als basegns locals. 

Tenor las enconuschientschas dal USS han las scolas popularas grischunas reglà tut 

en tut bain l'utilisaziun d'apparats digitals privats tras las scolaras ed ils scolars, quai 

en il senn d'in scumond d'utilisaziun per intents privats. Igl è d'engraziar ad ellas, 

ch'ellas adempleschan cun premura lur responsabladad pedagogica. Questa pratica 

rinforza l'autonomia communala e suttastritga a medem temp las pretensiuns da l'in-

cumbensa da la Cumissiun per furmaziun e cultura concernent l'avegnir da las scolas 

grischunas. Plinavant n'exista da vart dals purtaders da scola nagina necessitad d'in 

scumond chantunal. 

Tar il punct 1: Resguardond il consum da medias dals uffants e giuvenils e 

resguardond las consequenzas multifaras vesa la Regenza in basegn d'agir. En vista 

al fatg, che la gronda part da l'utilisaziun da medias ha lieu ordaifer la scola, na pari 

betg cunvegnent da relaschar in scumond chantunal per la scola. La Regenza sutta-

stritga perquai il concept pedagogic d'ademplir l'incumbensa da la furmaziun da me-

dias en la scola populara, quai che vegn sustegnì d'ina vasta basa. Cun porscher in 

sustegn concret e directiv resguardan las recumandaziuns actualas las incumbensas 

e las premissas da las scolas popularas. In scumond indebliss l'autonomia commu-

nala e la libertad creativa pedagogica da las scolas popularas. Sche las reglas ve-

gnan elavuradas en moda participativa, rinforza quai plinavant la cumpetenza da 

medias e la cumpetenza persunala da las scolaras e dals scolars. Il USS vegn a 

cumplettar las recumandaziuns chantunalas vertentas sco suonda: «Sin l'entir areal 

da scola na duain ils apparats digitals privats betg vegnir utilisads per intents privats 

durant l'instrucziun, durant las pausas e durant occurrenzas da la scola.» Las recu-

mandaziuns actualisadas vegnan communitgadas a las scolas en ina newsletter 

separada. 

Tar il punct 2: La communicaziun en cas d'urgenza vegn garantida da las sco-

las popularas independentamain da questa incumbensa. 

Tar il punct 3: Il USS infurmescha las gruppas en mira relevantas, sco las di-

recziuns da scola e las persunas d'instrucziun, regularmain e periodicamain davart 

temas da la furmaziun digitala, tranter auter en sesidas ed occurrenzas d'infurmaziun 

regiunalas, en newsletters u cun recumandaziuns. Durant la cussegliaziun d'educa-

ziun sensibilisescha la partiziun Servetsch psicologic da scola per aspects da la 

sanadad en connex cun l'utilisaziun da medias. L'Uffizi da sanadad e la Polizia chan-

tunala mettan a disposiziun ulteriuras purschidas da la prevenziun da medias. 

Tar il punct 4: La collavuraziun tranter la scola e las persunas responsablas per 

l'educaziun è ina premissa per ina buna lavur cun ils geniturs. Er qua èn impurtantas 

las recumandaziuns dal USS. En il rom da lur lavur cun ils geniturs duain las scolas 

infurmar sistematicamain las persunas responsablas per l'educaziun e discutar cun 

ellas davart l'utilisaziun da medias da las scolaras e dals scolars. A medem temp è la 

furmaziun da medias er chaussa da las persunas responsablas per l'educaziun. La 

Pro Juventute porscha als geniturs recumandaziuns che resguardan la vegliadetgna 

dals uffants. 

 

Sa basond sin questas explicaziuns propona la Regenza al Cussegl grond da refusar 

questa incumbensa. 

 

  

 En num da la Regenza 
 Il president: Il chancelier: 

   

   Martin Bühler Daniel Spadin 

 


